
Dakshaprati Rishidadhichiproktam Shivajnanopadesham

దక్షప్రతి  ఋషిదధీచిప్రోక్తం   శివజ్ఞానోపదేశమ్

(శివరహస్యాన్తర్గతే  ఈశాఖ్యే)
దధీచిరువాచ ।
బ్రహ్మణో  మానసః పుత్రో దక్ష దక్షోఽసి దీక్షితః ।
కస్మాన్న యజసే రుద్రం  సాక్షాదధ్వరనాయకమ్ ॥ ౩౩॥
దేవదేవం విరూపాక్షం యజ్ఞేశం  పరమేశ్వరమ్ ।
కస్మాన్న యజసే రుద్రం  సాక్షాదధ్వరనాయకమ్ ॥ ౩౪॥
విశ్వతశ్చక్షుషం దేవం విశ్వతో ముఖమీశ్వరమ్ ।
కస్మాన్న యజసే రుద్రం  సాక్షాదధ్వరనాయకమ్ ॥ ౩౫॥
విశ్వాధికం మహాదేవం విష్ణుబ్రహ్మాదినాయకమ్   ।
కస్మాన్న యజసే రుద్రం  సాక్షాదధ్వరనాయకమ్ ॥ ౩౬॥
విశ్వజాతేషు పశుషు స కథం పశుపో భవేత్ ।
కస్మాన్న యజసే రుద్రం  సాక్షాదధ్వరనాయకమ్ ॥ ౩౭॥
యన్మాయామోహితాః సర్వే విష్ణుబ్రహ్మాదయః   సురాః ।
భవానపి మహాదేవం కిం న జానాసి శఙ్కరమ్ ॥ ౩౮॥
కస్మాన్న యజసే రుద్రం  సాక్షాదధ్వరనాయకమ్ ।
బ్రహ్మణోఽస్య  శిరశ్ఛిన్నం మహేశేన పినాకినా ॥ ౩౯॥
బ్రహ్మణేఽస్మై   దదౌ శమ్భుశ్చక్రం  దైత్యవినాశకృత్  ।
విష్ణవేఽస్మై   మహాలక్ష్మీం భార్యాత్వేన దదౌ హరః ॥ ౪౦॥
వైకుణ్ఠస్యాధిపత్యం   చ నీలకణ్ఠో దదౌ పురా ।
గర్వోద్రిక్తో  మహావిష్ణురభూల్లోకవినాశకృత్   ॥ ౪౧॥
మత్స్యవారాహసిహ్మాద్యైర్దేహైర్లోకాపకారకః     ।
సంశిక్షితశ్చ బహుధా మహాదేవేన శూలినా ॥ ౪౨॥

తవాయం కోపదగ్ధస్య  మహాదేవో హి రక్షకః ।
కో వాఽయం విష్ణురేవాద్య  రక్షకస్తే కథం భవేత్ ॥ ౪౩॥
మృగేన్ద్రనఖరాఘాతం  జమ్బుకః కిం సహిష్యతి ।
యద్భక్తైర్ధిక్కృతో   విష్ణుః  సహలక్ష్మ్యాఽతి కోపనే ॥ ౪౪॥
శాపాస్త్రైర్దారితో   విష్ణురస్త్రైః   శివగణైరపి  ।
విష్ణోః  కపాలం నిర్భిద్య పపౌ రక్తం స భైరవః  ॥ ౪౫॥
విష్వక్సేనో గణోఽస్యైవ  విష్ణోః  సమ్పశ్యతః పురః ।
ఈషీకా ప్రోతలీక్షేవ  శూలప్రోతమథాకరోత్  ॥ ౪౬॥
ఇన్ద్రస్యాస్య  భుజస్తమ్భో యేనాకారి పినాకినా ।
సవజ్రః  ససురైః  పూర్వం గురుణేశః ప్రసాదితః  ॥ ౪౭॥
తదా ముమోచైవ  హసన్ మహేశో భక్తవత్సలః ।
యమోఽయం నిహతః పూర్వం శివపాదాగ్రతాడితః  ॥ ౪౮॥
మృకణ్డుతనయస్యాస్య  రక్షార్థం  శూలపాణినా ।
వాయురోపోఽశితః పూర్వం తృణాగ్రచలనేఽప్యయమ్  ॥ ౪౯॥
మహాదేవస్య పురతో నాదహత్తృణమప్యయమ్ ।
అగ్నిః శిఖావలీఢోఽయం యద్ధవిర్భక్షణేరితః  ॥ ౫౦॥
చన్ద్రోఽయం  తవ శాపేన యక్ష్మరోగార్దితః  పురా ।
ప్రసాదితో  మహేశేన సుధాధామైకమౌలినా  ॥ ౫౧॥
సూర్యోఽయం నేత్రపాతృత్వమగచ్ఛచ్ఛఙ్కరస్య  హి ।
కుబేరోఽప్యయమీశస్య ప్రసాదాత్సఖ్యమాప్తవాన్  ॥ ౫౨॥
వరుణో జలరోగార్తో మహేశేన ప్రసాదితః  ।
వసవోఽపి మహేశేన దయయా సమ్ప్రసాధినః ॥ ౫౩॥
తత్ప్రసాదాయ కర్మాణి కుర్వన్తిమునయః సురాః ।
తస్య లిఙ్గం  సదాకాలం పూజయన్తి సురాసురాః ॥ ౫౪॥
ఆదిత్యా మరుతః సర్వే శక్రేణ  సహ భాగినః ।
చకార పరమేశోఽయం ప్రసాదేన  మహేశ్వరః ॥ ౫౫॥
తథాన్యే మునయః సిద్ధా మహేశేన ప్రసాదితాః  ।

పశుభూతేషుయుష్మాసు కథం పశుపతిః శివః ॥ ౫౬॥
గణ్యతే దేవదేవోఽసౌ మహాదేవః సనాతనః ।
విశ్వాధికో మహారుద్రః  పూజనీయస్త్వయేజ్యయా ॥ ౫౭॥
పూజ్యోఽయం దేవదేవేశః సర్వేషాం సర్వకర్మభిః ।
తస్య ప్రసాదేన  తవ సఫలోఽస్తు మనోరథః ॥ ౫౮॥
తత్ప్రసాదేన సర్వస్య భుక్తిర్ముక్తిర్హి  సిధ్యతః ।
తస్మాన్మా విపదః సన్తు శ‍ృణు మద్వచనం ముదా ॥ ౫౯॥
రుద్రక్రోధాగ్నిదగ్ధస్య    తవ నాన్యత్పరాయణమ్ ।
న బ్రహ్మాఽయం  నైవ  విష్ణుః  న చాత్ర (న్యే)సురపుఙ్గవాః  ॥౬౦॥
॥ ఇతి శివరహస్యాన్తర్గతే  దక్షప్రతి  ఋషిదధీచిప్రోక్తం   శివజ్ఞానోపదేశం  సమ్పూర్ణమ్  ॥
- ॥ శ్రీశివరహస్యమ్  । ఈశాఖ్యః ద్వాదశమాంశః । అధ్యాయః ౫ సతీదేహత్యాగః ।
౩౩-౬౦ ॥

Notes:

Ṛṣi Dadhīciఋషి దధీచి reprimands Dakṣa దక్ష for not inviting Śiva శివ to the Yajña

యజ్ఞ following his feelings of insolence; and delivers Upadeśa ఉపదేశ to him about the

Stature of Śiva శివ - who Himself is Adhvaranāyakaఅధ్వరనాయక.

